
“YASHIL” IQTISODIYOTNING METODOLOGIK 
ASOSLARI

Annotatsiya: Ushbu maqolada mualliflar tomonidan “yashil” iqisodiyotning paydo bo‘lishi, rivojlanish tarixi va shakllanishi 
o‘rganilib, bir qancha iqtisodchi olimlarning “yashil” iqtisodiyot to‘g‘risidagi ilmiy qarashlari va konseptual tadqiqotlar tahlil 
qilinib, sohani rivojlantirishga oid tegishli xulosa va takliflar ishlab chiqilgan.

Kalit soʻzlar: yashil iqtisodiyot, atrof-muhit iqtisodiyoti, barqaror o‘sish, yashil o‘sish, inson kapitali kompetensiyasi, 
texnologiyalar, moddiy resurslar bozori, ijtimoiy institutlar va davlat siyosati.

Abstract: In this article, the authors study the emergence, history of development, and formation of the “green" economy, 
analyze the scientific views and conceptual studies of several economists on the "green" economy, and develop relevant 
conclusions and proposals for the development of the field.

Key words: green economy, environmental economics, sustainable growth, green growth, human capital competence, 
technologies, material resource markets, social institutions and public policy.

Аннотация: В данной статье авторы исследуют возникновение, историю развития и становления «зеленой» 
экономики, анализируют научные взгляды и концептуальные исследования ряда экономистов по вопросам 
«зеленой» экономики, разрабатывают соответствующие выводы и предложения по развитию направления.

Ключевые слова: зеленая экономика, экологическая экономика, устойчивый рост, зеленый рост, компетентность 
человеческого капитала, технологии, рынки материальных ресурсов, социальные институты и государственная 
политика.

K I R I S H
Hozirgi vaqtda ko‘plab mamlakatlar (asosan rivojlangan mamlakatlar) barqaror iqtisodiy o‘sishning kafolati 

hisoblanayotgan “yashil” iqtisodiyotni shakllantirish va rivojlantirish yo‘nalishi tanlanmoqda. XXI asrda “yashil” 
iqtisodiyot masalalari tadqiqoti ko‘plab turli soha olimlarini qiziqtirib, ularning tadqiqot obyektiga aylanib 
bormoqda. “Yashil” iqtisodiyotga o‘tish zarurati ijtimoiy-iqtisodiy taraqqiyotning ekologik tavsifidagi muammolar, 
ya’ni atrof-muhit, ob-havoni o‘zgartirish muammolari, ijtimoiy tavsifdagi muammolar, ya’ni aholi sonini doimiy 

oshishi, ishsizlikni o‘sishi hamda iqtisodiy tavsifdagi muammolar, ya’ni iqtisodiyotning turli sohalarida iqtisodiy 
inqirozlarning muntazam bo‘lishi va takrorlanish davrining qisqarishi kabilarning bo‘lishi bilan uzviy bog‘liqdir. 
Ushbu muammolar ta’sirida jahon iqtisodiyoti nobarqaror rivojlanish yo‘nalishiga o‘tib bormoqdaki, bu holat 
milliy mamlakatlar, xalqaro tashkilotlarni tashvishga solmoqda. Barqaror iqtisodiy o‘sish maqsadiga erishish 
uchun barcha milliy mamlakatlar tomonidan kompleks chora-tadbirlarni qabul qilishlari lozim. Bunda “yashil” 
iqtisodiyotga o‘tish konsepsiyasi barqaror o‘sishga erishishning muhim vositalaridan biri hisoblanadi. 

“Yashil” iqtisodiyotning shakllanishi to‘g‘risidagi ilk fikrlarni biz klassik siyosiy iqtisodning yo‘nalishlaridan 
biri bo‘lmish fiziokratlar ta’limotida ko‘rishimiz mumkin. Ular “boyliknig yagona manbai – bu tabiat. Bevosita 
tabiatda (qishloq xo‘jaligida) ishlab chiqarish xarajatlariga nisbatan daromadni ortiqcha ortiqcha bo‘lishiga 
imkon beradi. Bu jamiyatni boyib borishiga sharoit yaratadi” degan ta’limotni ilgari surishadi. Ushbu ta’limotning 
asoschisi “Iqtisodiy jadval” muallifi Fransua Kene bo‘lib, uning fikriga ko‘ra, iqtisodiyot o‘zining tabiiy qonunlari 
(tabiiy tartibga solish konsepsiyasi) ga ega bo‘lib, ushbu qonunlar orasida iqtisodiyot rivojlanadi va bu jarayonda 
(iqtisodiy munosabatlar jarayonida) davlatning aralashmasligi muhimdir [1].

M A V Z U G A  O I D  A D A B I Y O T L A R  S H A R H I 
Ammo, tabiiy tartib qonunning amal qilishiga qaramasdan iqtisodiy inqirozlarning davriyligi kuchayib, siklli 

rivojlanish yaqqolroq namoyon bo‘lmoqda. Iqtisodiyotning siklli rivojlanishini XX asrning 40-yillarida J.M.Keyns 
tomonidan isbotlangan bo‘lib, unda iqtisodiy inqirozlarni bartaraf etishda davlatning aralashuvini kuchaytirish 
nazariyasi ilgari surilgan. Shuni e’tirof etishimiz muminki, hozirgi davrdagi inqirozlar sof iqtisodiy sabab va 
oqibatlar bilan birgalikda insoniyatni haddan tashqari iqtisodiy faoliyati natijasida tabiat, atrof-muhitning 
buzilishi, ijtimoiy tengsizlikni kuchayishi bilan ro‘y bermoqda. Ushbu holatda “yashil” iqtisodiyotni shakllantirish 
va rivojlantirish insoniyat oldida to‘planib borayotgan muammolarning eng to‘g‘ri yagona yechimi hisoblanadi.

“Yashil” iqtisodiyot tushunchasi dastlab ingliz iqtisodchisi Devid Pirs tomonidan o‘tgan asrning 90-yillarida 
“Yashil iqtisodiyot rejasi” nomli Buyuk Britaniya hukumati uchun tayyorlangan hisobotida ilmiy tushuncha 
sifatida foydalangan. D.Pirs asosan atrof-muhit va resurslar bo‘yicha mutaxassis bo‘lib, keyinchalik “yashil” 
iqtisodiyotni rivojlantirish g‘oyasini ilgari surgan. Uning atrof-muhit va tabiiy resurslar to‘g‘risidagi tadqiqoti va 
to‘plagan bilimlari “yashil” iqtisodiyotga o‘tish zarurligi to‘g‘risida xulosaga kelishiga sabab bo‘ldi. D.Pirs o‘zining 
“Buyuk Britaniyada atrof-muhit iqtisodiyoti bo‘yicha tadqiqotlar” (1973) va “Atrof-muhit iqtisodiyoti” (1976) nomli 
ilmiy risolalarida tabiiy resurslarni tejab borish va yer sharida turli biologik, botanik dunyoni yo‘qolib borishi 
to‘g‘risidagi ilmiy fikrlarni ilgari surgan. 

Ammo, “yashil” iqtisodiyot to‘g‘risidagi fikrlarni D.Pirs birmuncha kengroq 1992-yilda keltirgan. Uning 
fikricha, “yashil” iqtisodiyot o‘zining quyidagi belgilari bilan birinchidan, o‘zini-o‘zi barqaror rivojlantirish asosida 
takror ishlab chiqarishni amalga oshirishi ikkinchidan, barqaror rivojlanish har qanday “yashil” iqtisodiyotning 
umumiy belgisi ekanligi, uchinchidan, iqtisodiyot shaklini o‘zgarishi bilan takror ishlab chiqarish qobiliyatini 
birmuncha o‘sishi kabi belgilari bilan tavsiflanadi.

Shuni e’tirof etish lozimki, hozirgi davrda xorijiy iqtisodiy adabiyotlarda ekologik iqtisodiyot haqida ham 
fikrlar keltirilgan bo‘lib, hozirda u rivojlanish bosqichida. Ekologik iqtisodiyot asoschilari bo‘lib, amerikalik 
iqtisodchilar, Robert Konstanza va German Deylilar hisoblanadi. Ular o‘zlarining 1989-yilda nashr qilgan 
“Ekologik iqtisodiyot: fan va barqarorlikni boshqarish” nomli asarlarida ekologik iqtisodiyot jamiyat va tabiat 
o‘rtasidagi munosabatlarni hamda tabiat va biologik xilma-xillikni himoya qilish mexanizmlarini o‘rganuvchi fan 
deb talqin qilingan.

“Yashil” iqtisodiyot tushunchasi bilan bir qatorda “yashil” o‘sish, barqaror o‘sish tushunchalari ham 
xalqaro kelsikonga kirib keldi. Chunki, bu tushunchalar o‘zaro bir-biri bilan uzviy bog‘liq bo‘lgan tushunchalar 
bo‘lib, ular bir-birini taqozo etadi. Ammo, dastlab, xalqaro ko‘lamda “barqaror o‘sish” tushunchasi tahlil etilib, 
uni ta’rifi keltirilgan. 1987-yilda Birlashgan Millatlar Tashkilotining atrof-muhit va rivojlanish bo‘yicha xalqaro 
komissiyasining “Bizning umumiy kelajagimiz” nomli ma’ruzasida “barqaror o‘sish” tushunchasi ta’rifi keltirilgan. 
Unga ko‘ra, “Barqaror o‘sish – bu kelajak avlod manfaatlari uchun zarar keltirmagan holda bugungi avlod 
manfaatlarini qondirishga yo‘naltirilgan rivojlanishdir” [7]. Barqaror rivojlanish konsepsiyasi komponenti, ya’ni 
iqtisodiy, ekologik va ijtimoiy komponentlarni o‘zida mujassamlashtiradi. 

T A D Q I Q O T  M E T O D O L O G I YA S I
Yuqoridagi maqsadga erishish uchun ilmiy tadqiqotning nazariy uslublaridan: ya’ni tahlil va sintez, ilmiy 

abstraksiya, mantiqiy yondashuv, dialektika uslublaridan keng foydalanib, mazkur muammoga oid bo‘lgan ilmiy 
adabiyotlar o‘rganilib, tahlil va xulosalar qilindi. Mazkur ilmiy maqolani tayyorlash jarayonida ko‘plab xalqaro 
tashkilotlar xujjatlari, xorijiy ilmiy maqolalar hamda mamlakatimizda nashr etishgan ilmiy ishlar o‘rganilgan.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 637

2025-yil, avgust.  № 8-son.

T A H L I L  V A  N A T I J A L A R 
Barqaror o‘sish cheklangan tabiiy resurslardan oqilona foydalanishga va material tejamkorligiga asoslangan 

texnologiyalarni ijtimoiy ishlab chiqarishga qo‘llashni talab etadi. Ushbu holatdagina jamiyatning ijtimoiy va 
madaniy tizimlarning barqarorligi mutanosibligi hamda tabiatning biologik tizimi yaxlitligi saqlanib qoladi.

Hozirgi vaqtda ilmiy adabiyotlarda keng qo‘llanayotgan “Yashil” iqtisodiyotning ta’rifi 2009-yilda UNEP 
(United Nations Environment Programme) tomonidan keltirilgan bo‘lib, u quyidagicha: ““Yashil iqtisodiyot” – bu 
kelajak avlodni xavf va ekologik resurslar tanqisligiga qo‘ymagan holda istiqbolda insonlar yashash sharoitini 
yaxshilashga olib keluvchi, tovarlar va xizmatlarni ishlab chiqarish, taqsimlash va iste’mol qilish bilan bog‘liq 
bo‘lgan iqtisodiy faoliyat tizimidir” [8].

“Yashil” o‘sishning ta’rifida dastlab Osiyo va Tinch okeani mamlakatlari uchun Ijtimoiy va iqtisodiy komissiyasi 
tomonidan keltirilgan. Ushbu komissiyaning 2005-yilda Seulda qabul qilgan Deklaratsiyasida “yashil” o‘sish 
barqaror rivojlanishga erishishning strategik yo‘nalishi sifatida e’tirof etiladi. Deklaratsiyada “yashil” o‘sishga 
quyidagicha ta’rif berilgan: “Yashil o‘sish – bu atrof-muhitga past darajada zararli chiqindilarni chiqarishga 
asoslangan ekologik barqaror iqtisodiy jarayonni ta’minlovchi o‘sishdir” [9]. Shuni e’tirof etish kerakki, Janubiy 
Koreya “yashil” o‘sish strategiyasini ishlab chiqqan va uni mamlakat milliy iqtisodiyotini modeli sifatida qabul 
qilgan ilk davlatdir.

Ilmiy adabiyotlarda “yashil” iqtisodiyot va “yashil” o‘sishga ko‘plab ta’riflar keltirilgan. Mazkur ta’riflarda 
“iqtisodiyot”, “atrof-muhit”, “jamiyat” kabi konseptual elementlar ko‘proq, “Iqtisodiy o‘sish”, “o‘sish”, “tabiiy 
resurslar”, “barqarorlik”, “innovatsiya”, “texnologiya”, “bozor” kabi elementlar kamroq uchraydi. Shu bilan 
bir qatorda “yashil” iqtisodiyot to‘g‘risidagi ko‘plab ta’riflar UNEP tomonidan berilgan ta’rifga o‘xshash bo‘lib, 
“ekologik xavf”, “tabiiy resurslar taqchilligi”, “insoniyat farovonligi” kabi konseptual ta’rif elementlarini o‘zida 
mujassamlashtirgan. Yillar bo‘yicha “yashil” iqtisodiyotga berilgan ta’riflar tahlili asosida shunday xulosa qilishimiz 
muminki: birinchidan, “yashil” iqtisodiyot va “yashil” o‘sish tushunchalari o‘zaro bog‘liq, bir-birini to‘ldiruvchi 
tushunchalar sifatida ko‘p qo‘llaniladi, ammo “yashil” o‘sish ishlab chiqarish va iqtisodiy o‘sish tushunchalari 
bilan ko‘proq uzviy bog‘liq. “Yashil” iqtisodiyot esa ijtimoiy masalalar va ekologik chegaralanganlik bilan ko‘proq 
bog‘liq. Ikkinchidan, 2008-yillarda “yashil” iqtisodiyot bilan bog‘liq bo‘lgan ko‘plab tushunchalar, ya’ni “sirkular 
iqtisodiyot”, “bioiqtisodiyot”, “past uglirodli” (zararli) iqtisodiyot tushunchalari paydo bo‘lgan. Uchinchidan, 
“yashil” iqtisodiyot konsepsiyasi vaqt o‘tishi va muammoga oid ilmiy ishlanmalarni nashr qilinishi bilan tobora 
boyib, ko‘p qirrali tushunchaga aylanib bormoqda, to‘rtinchidan, “yashil” iqtisodiyotga beriladigan ta’riflar turli 
tumanligi ko‘payib bormoqda. 

Ilmiy adabiyotlarda keltirilgan barcha ta’riflar “yashil” iqtisodiyotning shunday modelini tavsiflaydiki, bunda 
“yashil” o‘sish orqali aholi turmush sifatini oshirish birlamchi maqsad hisoblanadi. Shu bilan bir qatorda keltirilgan 
ta’rif va tavsiflarda yashil iqtisodiyotni shakllanishida innovatsion “yashil” texnologiyalar katta ijobiy rol o‘ynashi 
ta’kidlanadi. Boshqa ilmiy tadqiqotlarda esa, ya’ni tarmoqlar va sohalar bo‘yicha tadqiqotlarda “yashil moliya”, 
“yashil xarid”, “yashil ish o‘rni”, “yashil mahsulot” va shunga o‘xshash boshqa ko‘plab tushunchalarni uchratish 
mumkin. Bu holat shundan dalolat beradiki, “yashil” iqtisodiyotning konseptual o‘zagi tobora yaqqolroq namoyon 
bo‘lib bormoqda. 

“Yashil” iqtisodiyot to‘g‘risidagi ilmiy qarashlar, tadqiqotlar, turli harakatlarni ko‘payib borishi bilan 
davlatlarning iqtisodiy siyosatida atrof-muhit, ob-havo o‘zgarishi, tabiiy resurslarni tugab borishi, yer erroziyasi 
va cho‘llanish kabi muammolarga ko‘proq e’tibor berilayotgani muhim jihat hisoblanadi. Chunki, bu hol 
mamlakatni, millatni barqaror iqtisodiy o‘sishini ta’minlashga imkoniyat yaratadi.

Bizning fikrimizcha, milliy iqtisodiyot ishlab chiqarish natijasi bo‘lmish Yalpi milliy mahsulot ko‘proq aholi 
turmush sifatini ifodalovchi ko‘rsatkich sifatida qaralib, atrof-muhit mohofazasi, odamlarni yashash sharoiti 
kabilarni inobatga olmaydi. Yana shuni e’tirof etish lozimki, hozirgi davrda insonlarni turmush sifati ularni faqat 
moddiy ta’minlanganlik darajasi bilan belgilanmaydi, balki tabiiy ijtimoiy muhit sog‘lom turmush tarzi, ekologik 
toza oziq-ovqat mahsulotlari, toza tabiat kabi holatlar ham o‘z ta’sirini o‘tkazadi. Demak, “yashil” iqtisodiyotda 
iqtisodiy o‘sishga erishishda tabiat resurslaridan tejamkorlik bilan oqilona foydalanish va insonlarning 
farovonligini oshirish bosh maqsad hisoblanadi. 

Davlat atrof-muhit holatini yaxshilash va “yashil” iqtisodiyotni shakllantirish va rivojlantirish uchun o‘zining 
barcha siyosiy dastaklari va mexanizmlaridan foydalanishi zarur. Bunda asosiy e’tibor huquqiy-me’yoriy asosni 
shakllantirish, savdoni yaxshilash, fiskal chora-tadbirlarni maqsadli bo‘lishi “yashil” texnologiyalarni joriy etishni 
rag‘batlantirish, uglevodorod chiqindilarni o‘lchash uchun milliy va xalqaro standartlarni ishlab chiqish, atrof-
muhit muammolari yechimiga xalqaro tashkilotlarni jalb etish, “yashil” tovarlarga davlat xaridini ko‘paytirish 
kabilarga qaratilmog‘i lozim. Shu bilan birgalikda “yashil” tovar va xizmatlarni ishlab chiqaruvchi kichik va 
xususiy biznes subyektlarini rag‘batlantiruvchi siyosatni keng qo‘llash ham muhimdir.

Zamonaviy bozor iqtisodiyotining asosiy maqsadi iqtisodiy o‘sish hisoblanadi, ammo tabiiy resurslardan 
haddan tashqari foydalanish hisobiga farovonlikni oshirish, atrof-muhitga ko‘proq zarar keltiradi. Bundan 

tashqari, iqtisodiy o‘sish so‘ngi natija sifatida oxir-oqibatda turmush sifatini pasaytirishga, insonlar o‘rtasida 
ijtimoiy muloqotni kamayishiga, ijtimoiy birlikni buzilishiga, jinoyatchilikni oshishiga olib keladi. Shuning uchun 
ham hozirgi davrda “sof” iqtisodiy o‘sishga nisbatan iqtisodiyotga “yashil” texnologiyalarni qo‘llash, qayta 
tiklanadigan resurslardan foydalanish, chiqindilarni kamaytirish, tabiiy resurslardan oqilona foydalanish orqali 
“yashil” o‘sishga erishish zarurati kuchayib bormoqda.

Fikrimizcha, ananaviy iqtisodiyot sharoitida barqaror iqtisodiy o‘sish modeli tabiat, jamiyat va iqtisodiyotni 
bir-biridan alohidalashgan holatida amal qilmoqda. Ammo, ularning o‘zaro uyg‘unligi barqarorlikni ta’minlaydi. 
“Yashil” iqtisodiyot paradigmasiga muvofiq inson kapitali (ya’ni jamiyat) tizim osti unsuri hisoblanadi. Jamiyat 
esa o‘z navbatida tabiatning tizim osti unsuridir. Ma’lumki tabiatdagi barcha resurslar (yer, o‘rmon, suv, yer 
osti boyliklari) uni ko‘paytirish, kengaytirish imkoni yo‘q. Demak tabiat ma’lum bir imkoniyat va chegaraga ega. 
Bunday holatda iqtisodiyot ham e’tirof etilishi va amal qilishi lozim.

Iqtisodiyot ham jamiyat ham atrof-muhit bilan uzviy bog‘liq. Shuning uchun ham barqarorlikka erishish uchun 
jamiyat iqtisodiy o‘sish sifati o‘zgartishi lozim, ya’ni uni o‘sish suratini qayta tiklanmaydigan tabiat resurslaridan 
foydalanishni qisqartirish, qayta tiklanadigan ekologik resurslardan ko‘proq, samaraliroq foydalanish, shuningdek, 
tovarlar ishlab chiqarish va qayta ishlashda resurs tejovchi texnologiyalardan foydalanish maqsadga muvofiq. 
Shuning uchun ham hozirgi vaqtda ko‘plab rivojlangan bozor iqtisodiyotli mamlakatlarda “chiqindisiz ishlab 
chiqarish”, “zanjirli ishlab chiqarish”, “siklli iqtisodiyot” kabi yangi texnologiyalar keng qo‘llanilmoqda. Bu holat, 
oqibatda “yashil” sanoat inqilobini amalga oshirishga hamda “yashil” biznesni, tadbirkorlikni keng rivojlanishiga 
olib keladi.

Yashil iqtisodiyot konsepsiyasi, hozirgi vaqtda jamiyatda muhim ahamiyatga ega. Uni keng amal qilishida 
turli xil xalqaro va mahalliy ekologik jamiyatlar katta rol o‘ynaydi. Bunday jamiyatlar “yashil” iqtisodiyot tadqiqotlar 
olib borib, turli xil modellar, yondashuvlar, baholash uslublarini ishlab chiqishda hamda ekologik loyihalarni 
moliyaviy ta’minlash ishlarini amalga oshiradi.

“Yashil” iqtisodiyotning o‘rni va rolini Yevropa Ittifoqining barqaror rivojlanishi misolida ko‘rishimiz mumkin.
Yevropa Ittifoqi mamlakatlarining barqaror rivojlanish modelida “yashil” iqtisodiyot omillari ahamiyati baholangan. 
Buning uchun “beshlik spirati” (Quintuple Helix) modelini qo‘llashgan. Bu model sifatli boshqaruv, samarali 
rivojlanish, tabiiy muvozanatni tiklash va biologik xilma-xillikni saqlash kabi omillarga asoslanadi. Ushbu model 
qay tarzda bilish, innovatsiya va atrof-muhitni o‘zaro uzviy bog‘liqligini izohlaydi. Model bir qator tizimlarni, 
ya’ni, ta’lim tizimi (inson kapitali), iqtisodiy tizm (iqtisodiy kapital), siyosiy tizim (siyosiy-huquqiy kapital) va 
atrof-muhitni (tabiiy kapital) o‘zida mujassamlashtirgan model asosida Yevropa Ittifoqi mamlakatlarida “yashil” 
iqtisodiyotga o‘tish ko‘rsatkichlari ishlab chiqilgan.

“Yashil” iqtisodiyot bo‘yicha ilmiy tadqiqotlar tahlili, ko‘pchilik olimlarning fikriga ko‘ra asosan oltita omillar 
tahliliga asoslanadi. Bu omillar quydagilardan, inson kapitali kompetensiyasi, texnologiyalar, moddiy resurslar 
bozorlari, ijtimoiy institutlar va davlat siyosatidan iborat. Ushbu omillardan foydalangan holda “yashil” o‘sishning 
asosiy harakatlantiruvchi kuchini, to‘siqlarini izohlash mumkin. Birinchidan “yashil” o‘sish kompetentlikni talab 
etadi, chunki kompetentlik xususiy sektorda ham, davlat sektorida ham murakkab, nostandard holatlarda 
to‘g‘ri qaror qabul qilish imkonini beradi. Ikkinchidan, texnologik jarayonlar “yashil” texnologiyalarga 
yo‘naltirishi zarur, shuningdek, qisqa muddatli foyda keltiradigan, vaqtinchalik texnologiyalardan voz kechish 
lozim. Uchunchidan, insonlarning “yashil” o‘sishiga erishishi uchun bilimlar imkoniyati zamonaviy bozorlarni 
baholashga, iqtisodiyotning tarkibiy tuzilmalardagi va tranformatsion tizimlardagi uzilishlarga asoslanmog‘i 
lozim. To‘rtinchidan, turli ko‘lamlarda “yashil” o‘sish geografiyasiga e’tibor qaratish kerak. Yuqori miqdorda 
daromad oluvchi mamlakatlar “yashil” texnologiyalarga tezroq o‘tishadi. “Yashil” o‘sishga asosiy to‘siq sifatida 
innovatsiyalar drayveri bo‘lish universitetlarning, markazlarning mavjud emasligini keltirish mumkin. Iste’molchi 
hatti-harakatini tushunish, bilish ham “yashil” iqtisodiyotni rivojlantirishning muhim omilidir. Soliqni tartibga solish 
ham yashil iqtisodiyotni rag‘batlantiruvchi vosita hisoblanadi. Geografik nuqtai-nazardan qulay joylashgan, tabiiy 
resurslari yetarlicha bo‘lgan mamlakatlar resurslari cheklangan mamlakatlarga nisbatan “yashil” iqtisodiyotga 
sekinlik bilan o‘tishadi.

“Yashil” iqtisodiyot konsepsiyasiga ko‘ra tabiiy resurslarni cheklanganligi va tugab borishi muhim ekologik 
muammo hisoblanadi. Ammo shuni e’tirof etish lozimki, “yashil” iqtisodiyot nazariyasiga ko‘ra, resurslarni 
cheklanganligi va tabiatdagi o‘zaro bir-biri bilan bog‘liqlik muhim iqtisodiy-ijtimoiy aksioma hisoblanadi. “Yashil” 
iqtisodiyotni qaror topishi va rivojlanib borishi milliy mamlakatlarni qiymmat o‘zgarishlariga va tabiiy resurslardan 
oqilona foydalanishga moslashib borishga sabab boladi. Bu hol o‘z navbatida barqaror o‘sishning muhim omili 
hisoblanadi.

Tabiiy resurslarning tez tugab borishi sababi - bu iqtisodiy rivojlanishning texnogen rivojlanishidir. 
Rivojlanishning bunday turi o‘z navbatida, negativ iqtisodiy va ekologik oqibatlarga sabab bo‘ladi. Ma’lumki, 
tabiiy resurslarning uch turi ya’ni; tugallanadigan va tiklanmaydigan, tugallanadigan va tiklanadigan, tiklanmas 
va tugallanmas turlari mavjud. Resurslarning bunday turlarga bo‘linishidan kelib chiqib, ko‘pchilik olimlar, 
xususan, rossiyalik olimlar barqaror rivojlanishning to‘rtta mezonini taklif etishmoqda. Birinchisi, tiklanadigan 

tabiiy resurslardan foydalanish ma’lum darajasini qo‘llab-quvvatlash; ikkinchisi, qayta tiklanmas tabiiy 
resurslardan foydalanish darajasini pasaytirish va istiqbolda uni o‘rnini bosuvchi, tiklanuvchi resurslar bilan 
almashtirish; uchunchisi kam chiqimli va resurs tejovchi texnologiyalardan keng foydalanish orqali chiqindilarni 
minimallashtirish; to‘rtinchisi, atrof-muhit ifloslanishi ustidan nazorat. Bu mezonlar “yashil” iqtisodiyotni 
rivojlantirishning yangi paradigmasini shakllantirishni dolzarbligini keltirib chiqaradi. 

Hozirgi vaqtda, bizning fikrimizcha, “yashil” iqtisodiyot masalasida to‘rt xil yondashuv, ya’ni, umumiqtisodiy-
iqtisodiyotni ekologiyazonalash, tarmoq- “yashil” tarmoqlarni shakllantirish va rivojlantirish, texnologik-ekologik 
sof sanoat va oziq-ovqat ishlab chiqarishni ta’minlaydigan yangi texnologiyalarni yaratish, sivilizatsion-jamiyat 
qadr-qimmati va ma’daniyatidagi ijobiy o‘zgarishlar insonlar ongini o‘zgarishi.

“Yashil” iqtisodiyotga o‘tishda tabiiy resurslardan oqilona foydalanishdan tashqari innovatsiyalar keng joriy 
etish maqsadga muofiq. Innovatsiyalarsiz “yashil” o‘sishning imkoni yo‘q. Agar bozor iqtisodiyoti rivojlanayotgan 
mamlakatlarda unumdorlikni o‘sishi indeksi tahliliga qaraydigan bo‘lsak, innovatsiyalar va “yashil” texnologiyalar 
bo‘yicha ular bir-biridan keskin farq qiladi. Mamlakatlar unumdorlik jarayonini uch turini ya’ni quvib etish samarasi, 
innovatsiya samarasi va texnik-texnologik yetakchilik turlarini ajratish mumkin. Agar jahon mamlakatlari 
unumdorlik jarayoni holati bo‘yicha tahlil qiladigan bo‘lsak, Lotin Amerikasi mamlakatlariga quvib etish samarasi 
va Yevropa mamlakatlari texnik-texnologik yetakchilik samarasiga xos xususiyatlarni o‘zida aks ettiradi. “Yashil” 
texnologiyalar va innovatsiyalar sohasida holat turli davlatlarda turlicha bo‘lganligi sababli ushbu jarayonni 
boshqarishda o‘z yondashuvlarni ishlab chiqarish maqsadga muofiq. Misol uchun Amerika mamlakatlarida 
“yashil” ishlab chiqarishni kengaytirish va samarali bo‘lish uchun atrof-muhitni ifloslanishini kamaytirish, ishlab 
chiqarishda energiya va tabiiy resurslardan samarali qo‘llab-quvvatlovchi davlat siyosati muhim rol o‘ynaydi. 
Osiyo mamlakatlari esa “yashil” iste’mol ( iste’mol madaniyati) masalasiga, ya’ni iste’molchilarga barqaror 
ishlab chiqarish va chiqindilarni qayta ishlashni rag‘batlantirish masalasiga e’tiborlarini qaratishlari muhimdir. 
Yevropa mamlakatlari esa “yashil” innovatsiyalarni yanada rivojlantirishi maqsadga muofiq.

“Yashil” innovatsiyalarni qo‘llab quvvatlashda asosiy e’tiborni siyosiy vositalar, xususiy va davlat 
investitsiyalarini yo‘naltirish, huquqiy-me’yoriy qonunchilikni jonlantirish, sanoat ishlab chiqarish sohasida 
“yashil” standart siyosatini qo‘llash kabilarga e’tibor berishi lozim. 

Barqaror iqtisodiy o‘sish konsepsiyasiga oid turli xil farqlar mavjud. Metodologik nuqtai-nazardan barqaror 
rivojlanish iqtisodiy o‘sishni qamrab olishga qaramasdan “yashil” iqtisodiyot va iqtisodiy o‘sish hamma vaqt 
ham bir-biriga uzviy bog‘liq emas degan nuqtai nazar ham mavjud. Bu borada hozirgi vaqtda uch xil radikal 
transformatizm, kooperativ reformizm va statistik progressizm yondashuv mavjud. Radikal transformatizm, 
ekologik barqarorlik va iqtisodiy o‘sish g‘oyasini bir-biriga muvofiq emasligini izohlasa, kooperativ reforizm 
esa, aksincha ekologik barqarorlik iqtisodiy o‘sish g‘oyasini bir-biriga muvofiq ekanligini izohlaydi. Statistik 
progressizm g‘oyasi esa radikal transformalizm va kooperativ reformizm g‘oyalari o‘rtasidagi g‘oya hisoblanadi. 
U global iqtisodiy o‘sish g‘oyasini qo‘llab-quvvatlovchi farovonlik iqtisodiyotiga asoslangan jamiyat yaratishga 
qaratilgan [2].

Barqaror iqtisodiy o‘sishga erishish maqsadida 2015-yilda BMTga a’zo mamlakatlar “2030-yilgacha 
barqaror iqtisodiy o‘sish” dasturi qabul qilindi. Maskur dastur 17 ta barqaror rivojlanish maqsadlaridan iborat. 
“Yashil” iqtisodiyot barqaror iqtisodiy o‘sish maqsadlari bilan uzviy bog‘liq. Bu biz “yashil” iqtisodiyot va barqaror 
iqtisodiy o‘sish maqsadlarining klassifikatsiyasi mezonlarining umumiyligida ko‘rishimiz mumkin.

“Yashil” iqtisodiyot konsepsiyasiga bag‘ishlangan tadqiqotlarga 10 dan ortiq me’zonlar ishlab chiqilgan. 
Ushbu mezonlar uch yo‘nalishdagi, ya’ni ekologik, ijtimoiy va iqtisodiy muammolarni qamrab olgan. Ekologik 
yo‘nalishdagi barqaror rivojlanish ekologik muammolar va atrof-muhit sifatini yaxshilashga qaratilgan 
me’zonlarni o‘zida mujassamlashtirgan ijtimoiy yo‘nalishdagi barqaror rivojlanish “yashil” iqtisodiyotga xos 
bo‘lgan o‘zgarishlarni, ya’ni aholi turmush sifati va hayotiy standartlardagi (ta’lim, tibbiyot, ijtimoiy infratuzilma, 
daromad, inflatsiya darajasi) o‘zgarishlarni qamrab oladi. Ijtimoiy sohadagi barqaror iqtisodiy o‘sishning samarali 
komponentlari bo‘lib tinchlik, haqqoniylik, kuchli institutlar, ijtimoiy adolatlilik hisoblanadi. Iqtisodiy yo‘nalishdagi 
barqaror rivojlanish esa, quydagi sof iqtisodiy elementlarni, ya’ni barqaror iqtisodiy o‘sish, kambag‘allikni 
qisqartirish, oziq-ovqat xavfsizligi va qishloq xo‘jaligi barqarorligini qo‘llash, sog‘lom turmush tarzini ta’minlash 
kabi elementlarni o‘zida mujassamlashtiradi. 

“Yashil” iqtisodiyotni rivojlanishini ifodalovchi ko‘rsatkichlarga to‘xtaladigan bo‘lsak, ko‘pchilik tadqiqotchilar 
yalpi ichki mahsulot “yashil” iqtisodiyot holatini ifodalovchi umumiy ko‘rsatkichi bo‘la olmaydi degan xulosa 
qilishgan, chunki ularning fikricha, yaratilgan yalpi ichki mahsulotga ijtimoiy va ekologik omillar inobatga 
olinmaydi [3,14].

Shuning uchun ham hozirgi davrda “yashil” iqtisodiyotga o‘tish holatini ifodalovchi turli metodikalar taklif 
qilinmoqda. Ularning ichida eng ko‘p qo‘llaniladigan ko‘rsatkich “yashil” iqtisodiyotning global indeksidir. Mazkur 
indeks to‘rtta ko‘rsatkichlar ya’ni inderlik va klimat o‘zgarish sohalar samaradorligi; bozorlar va investitsiyalar 
hamda atrof muhit o‘zgarishlari asosida hisoblanadi va milliy mamlakatlarning “yashil” iqtisodiyot holati 
baholanadi. 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz640

2025-yil, avgust.  № 8-son.

Jahon mamlakatlarining “yashil” iqtisodiyotni rivojlantirish tajribasi shuni ko‘rsatadiki, bu jarayonni amalga 
oshirish uchun bir-biriga bog‘liq bir qator tadbirlarni amalga oshirishi kerak. Bular quydagilar:

jahon va milliy mamlakatlar ko‘lamida ekologik qonunchilikni rivojlantirish va ularni samarali suv, havo, yer 
resurslari hamda chiqindilarni qayta ishlashda keng foydalanish;

tabiiy, organik mahsulot va tovarlarni serfikatsiyalash;
ekologik innovatsiyalarni ishlab chiqish va joriy etish;
atrof-muhit o‘zgarishlari oqibatlarini yumshatish hamda qonunchilik va iqtisodiy vositalardan foydalanish;
shaharlarda energiya samaradorligini oshirish bo‘yicha tadbirlarni joriy oshirish va “aqlli” shahar va qishloq 

loyihalarini amaliyotga qo‘llash;
“yashil” ish o‘rinlarini yaratish va ular uchun investitsiyalarni jalb etish.

X U L O S A  V A  T A K L I F L A R
“Yashil” iqtisodiyotga oid konseptual tadqiqotlarni hamda xalqaro, mahalliy huquqiy-me’yoriy va ijtimoiy-

iqtisodiy hujjatlarni tahlili asosida quydagi xulosa va takliflarni keltirishimiz mumkin.
1. “Yashil” iqtisodiyot – bu atrof-muhitni ifloslanishini oldini olishga, mavjud resurslar samaradorligini 

oshirishga, ekotizm va biologik xilma-xillikni saqlab qolishga qaratilgan davlat, jamoa, xususiy shaxslar 
manfaatini o‘zida ifodalaydigan ijtimoiy-inklyuziv munosabatlar tizimidir.

2. “Yashil” iqtisodiyot konsepsiyasi atrof-muhitga salbiy o‘zgarishlarni paydo bo‘lishi bilan vujudga 
kelgan konsepsiya bo‘lib nafaqat ekologik muammolar bilan bog‘liq, balki insoniyat jamiyatini farovonligi bilan 
chambarchas bog‘liqdir.

3. “Yashil” iqtisodiyotga o‘tish jarayonida davlat turli jamoa tashkilotlari, tadbirkorlik subyektlari va alohida 
shaxslar tomonidan hamda davlatlar o‘rtasida hamkorlik talab etiladi. 

4. Qayta tiklanadigan va tiklanmaydigan tabiiy resurslardan tejab foydalanishni ta’minlovchi 
biotexnologiyalarni ishlab chiqarish jarayoniga joriy etish “yashil” iqtisodiyotni shakllantirish va rivojlantirishda 
muhim rol o‘ynaydi. 

5. Aholining “yashil” iqtisodiyot bo‘yicha tafakkurini, bilimi va dunyoqarashini shakllantirish hamda tabiatdan 
ratsional foydalanishda kompleks yondashish “yashil” iqtisodiyot samaradorligini garovi hisoblanadi.

6. “Yashil” iqtisodiyot va iqtisodiy o‘sish mutanosiblig to‘g‘risidagi ilmiy munozaralar jamiyat qiziqishlari va 
atrof-muhit masalalarida optimal yechimlarni yaratishga sabab bo‘ladi.

7. Jahon mamlakatlarini barqaror rivojlanishi “yashil’’ o‘sish strategiyasidan foydalanib “yashil” iqtisodiyot 
sharoitida bo‘lishi mumkin. Bunda “yashil” iqtisodiyot samarali amal qilishining asosiy ko‘rsatkichi sifatida 
yalpi ichki mahsulot emas, balki “yashil” iqtisodiyot global indeksi, ekologik natija (ekologik oqibat) kabi 
ko‘rsatkichlardan foydalanishga e’tibor berish lozim.

Umumiy holda “yashil” iqtisodiyot yashil o‘sish barqaror rivojlanish borasida ilmiy tadqiqotlar hozirgi davrda 
tobora dolzarblashib bormoqda va ular yangicha yondoshuvlar, uslubiyatlarni to‘ldirib bormoqda.

